
RAQAMLI IQTISODIYOT SHAROITIDA OLIY 
TA’LIM MUASSASALARINING AKADEMIK 
FAOLIYATINI TRANSFORMATSIYA QILISHNING 
IQTISODIY-TASHKILIY ASOSLARI

Annotatsiya: Mazkur maqolada raqamli iqtisodiyot sharoitida oliy ta’lim muassasalarining akademik faoliyatini 
transformatsiya qilishning nazariy va uslubiy asoslari tadqiq etilgan. Oliy ta’limda an’anaviy ma’muriy boshqaruvdan voz 
kechib, ta’lim jarayonlarini katta ma’lumotlar (Big Data) va sun’iy intellekt texnologiyalari asosida optimallashtirishning 
matematik modelini ishlab chiqishdan iborat. Ishda tizimli tahlil, mantiqiy-strukturaviy yondashuv hamda institutsional tahlil 
usullaridan foydalanilgan.

Kalit so‘zlar: raqamli transformatsiya, akademik jarayonlar, Data-Driven boshqaruv, sun’iy intellekt, katta ma’lumotlar, 
iqtisodiy-tashkiliy mexanizmlar, intellektual ekotizim, akademik yuklama.

Abstract: This article investigates the theoretical and methodological foundations of transforming the academic 
activities of higher education institutions in the context of the digital economy. The study aims to develop a mathematical 
model for optimizing educational processes based on Big Data and artificial intelligence technologies, moving away from 
traditional administrative management in higher education. The study employs systematic analysis, a logical-structural 
approach, and institutional analysis methods.

Keywords: digital transformation, academic processes, Data-Driven management, artificial intelligence, Big Data, 
economic and organizational mechanisms, intelligent ecosystem, academic workload.

Аннотация: В статье исследуются теоретические и методологические основы трансформации академической 
деятельности высших образовательных учреждений в условиях цифровой экономики. Цель исследования 
заключается в разработке математической модели оптимизации образовательных процессов на основе 
технологий больших данных (Big Data) и искусственного интеллекта, предусматривающей отказ от традиционного 
административного управления в высшем образовании. В работе использованы методы системного анализа, 
логико-структурного подхода и институционального анализа.

Ключевые слова: цифровая трансформация, академические процессы, управление на основе данных (Data-
Driven), искусственный интеллект, большие данные, экономико-организационные механизмы, интеллектуальная 
экосистема, академическая нагрузка.

K I R I S H
Raqamli transformatsiya jarayonlarining jadallashuvi oliy ta’lim muassasalarida akademik va ma’muriy 

faoliyatni avtomatlashtirish zaruratini kuchaytirmoqda. Jahon iqtisodiyotining raqamli transformatsiyasi 
oliy ta’lim muassasalari (OTM) oldiga boshqaruv jarayonlarini maqbullashtirish va resurslardan foydalanish 
samaradorligini oshirish bo‘yicha yangi strategik vazifalarni qo‘ymoqda. Bugungi kunda oliy ta’lim tizimini 
raqamlashtirish shunchaki hujjat aylanishini elektronlashtirishdan iborat bo‘lmay, balki o‘quv-metodik, ilmiy va 
ma’muriy jarayonlarni “ma’lumotlarga asoslangan” (Data-Driven) intellektual ekotizimga aylantirishni taqozo 
etmoqda. Bu borada akademik faoliyatni, xususan, professor-o‘qituvchilarning o‘quv yuklamalari, fan dasturlari, 

yillik shaxsiy ish rejalarini shakllantirish va taqsimlash jarayonlarini katta ma’lumotlar (Big Data) hamda sun’iy 
intellekt texnologiyalari yordamida takomillashtirish ilmiy-amaliy jihatdan dolzarb ahamiyat kasb etadi.

O‘zbekiston Respublikasida akademik yuklamalarni hisoblash va taqsimlashning rasmiy mexanizmlari 
Oliy va o‘rta maxsus ta’lim vazirining 2018-yil 8-oktabrdagi “Oliy taʼlim muassasasi professor-oʻqituvchilar 
tarkibining oʻquv yuklamasi hamda oʻquv-uslubiy, ilmiy-tadqiqot va “ustoz-shogird” ishlarini belgilash 
qoidalarini tasdiqlash toʻgʻrisida”gi 3076-son1 bilan ro‘yxatdan o‘tgan buyrug‘i bilan tartibga solinadi 
[1]. Mazkur me’yoriy hujjat o‘qituvchilar faoliyatining barcha yo‘nalishlari bo‘yicha aniq talablar va soat 
me’yorlarini belgilab bergan [2].

O‘zbekiston Respublikasi oliy ta’lim tizimida HEMIS (Higher Education Management Information System) 
axborot tizimining keng joriy etilishi natijasida universitetlar faoliyatiga doir ulkan hajmdagi raqamli ma’lumotlar 
bazasi shakllantirildi [3]. Ushbu ma’lumotlar hozirgi kunda asosan axborotni saqlash, statistik hisobotlarni 
shakllantirish va joriy monitoring jarayonlarini qo‘llab-quvvatlash bilan bir qatorda, ulardan o‘quv jarayonini 
prediktiv (oldindan ko‘ruvchi) va intellektual boshqarish maqsadlarida foydalanish uchun keng imkoniyatlar 
mavjud. Shu nuqtai nazardan, akademik faoliyatni raqamlashtirishning asosiy uslubiy yechimi sifatida HEMIS 
tizimida to‘plangan “katta ma’lumotlar” bazasiga tayangan holda akademik yuklamani kafedralarga avtomatik 
biriktirish mexanizmini yaratish maqsadga muvofiqdir. Mazkur yondashuvning mantiqiy asosi shundan iboratki, 
sun’iy intellekt tizimi o‘tgan o‘quv yillari davomida muayyan fanni aynan qaysi kafedralar muvaffaqiyatli o‘qitganligi 
to‘g‘risidagi tarixiy Big Data ma’lumotlarini chuqur tahlil qiladi. Natijada, yangi o‘quv yili uchun shakllantirilgan 
fanlar bazasi (yuklama) inson aralashuvini minimallashtirgan holda, o‘zining ixtisosligi va oldingi tajribasidan 
kelib chiqib, tegishli kafedralarga to‘g‘ridan-to‘g‘ri integratsiya qilinadi.

Ushbu maqolaning asosiy maqsadi oliy ta’limda akademik yuklamalarni taqsimlash jarayonini HEMIS 
platformasi va intellektual algoritmlar integratsiyasi orqali transformatsiya qilishning nazariy-uslubiy asoslarini 
tadqiq etish hamda uning iqtisodiy-tashkiliy samaradorligini ilmiy jihatdan asoslab berishdan iborat.

M A V Z U G A  O I D  A D A B I Y O T L A R  S H A R H I
Oliy ta’lim muassasalarining akademik faoliyatini raqamli asosda qayta qurish masalasi so‘nggi o‘n yillikda 

xorijiy va mahalliy iqtisodiy adabiyotlarda faol muhokama qilinib kelinmoqda. Mavzuga oid manbalar tahlili ularni 
shartli ravishda uchta yo‘nalishga ajratish imkonini beradi: birinchisi — raqamli transformatsiyani oliy ta’lim 
muassasasining tashkiliy-iqtisodiy rivojlanishi sifatida talqin qiluvchi konseptual tadqiqotlar; ikkinchisi — katta 
ma’lumotlar (Big Data) va analitikadan universitet boshqaruvida foydalanishga bag‘ishlangan amaliy ishlar; 
uchinchisi — o‘quv yuklamasini taqsimlashni matematik optimallashtirish masalalarini o‘rganuvchi operatsion 
tadqiqotlar.

Birinchi yo‘nalish vakillari raqamli transformatsiyani shunchaki texnologik yangilanish emas, balki 
institutsional va boshqaruv xarakteridagi rivojlanish sifatida izohlaydi. L. M. C. Benavides va uning hammualliflari 
tomonidan bajarilgan tizimli sharhda oliy ta’lim muassasalarida raqamli transformatsiyani joriy etish jarayoni 
rivojlanish bosqichida ekanligi hamda mavjud yondashuvlarni yanada yaxlit (holistik) xususiyatga ega qilish, 
ularni alohida jarayonlarni avtomatlashtirishdan kompleks boshqaruv tizimiga yo‘naltirish imkoniyatlari asoslab 
berilgan [4]. T. Gkrimpizi, V. Peristeras va I. Magnisalis tomonidan amalga oshirilgan tadqiqotda raqamli 
transformatsiya yo‘lidagi rivojlanish yo‘nalishlari tasniflangan bo‘lib, ularning tarkibida texnologik imkoniyatlar 
bilan bir qatorda tashkiliy-boshqaruv, me’yoriy-huquqiy va inson resurslariga oid omillarning muhim o‘rin tutishi 
aniqlangan [5]. S. Farias-Gaytan, I. Aguaded va M.-S. Ramirez-Montoya esa raqamli transformatsiyaning 
samaradorligi bevosita professor-o‘qituvchilarning raqamli savodxonligi darajasi bilan bog‘liq ekanligini, ya’ni 
texnologik imkoniyatlardan samarali foydalanish kutilgan natijalarga erishishda muhim omil ekanligini ko‘rsatib 
bergan [6].

Ikkinchi yo‘nalishga oid ishlarda universitet ma’lumotlar bazalarining analitik salohiyati o‘rganilgan. A. 
Stojanov va B. K. Daniel 75 ta ilmiy nashrni qamrab olgan tizimli sharhda katta ma’lumotlar va analitika asosan 
o‘quv jarayonini qo‘llab-quvvatlashga yo‘naltirilganini, ma’muriy qarorlar qabul qilishda ulardan foydalanish 
esa istiqbolli tadqiqot yo‘nalishlaridan biri ekanligini qayd etadi [7]. A. Alkhalil va hammualliflari oliy ta’lim 
muassasalarida katta ma’lumotlar analitikasini qo‘llash imkoniyatlarini umumlashtirib, tizimlarda to‘planayotgan 
axborot hajmi bilan undan real boshqaruv maqsadlarida foydalanish darajasini yanada uyg‘unlashtirish zarurligini 
ta’kidlaydi [8]. A. G. Picciano esa “ma’lumotlarga asoslangan qaror qabul qilish” (Data-Driven Decision Making) 
tushunchasini ta’riflab, analitika boshqaruvchining tajribasi va kasbiy mulohazasini qo‘llab-quvvatlashi, uni o‘z 
vaqtida olingan ishonchli axborot bilan ta’minlashi lozimligini asoslaydi [9].

Uchinchi yo‘nalish o‘quv jarayonini optimallashtirishning matematik modellariga bag‘ishlangan. H. 
Babaei, J. Karimpour va A. Hadidi universitet o‘quv jadvalini tuzish masalasi (University Course Timetabling 

1	  https://lex.uz/docs/-3967278

Problem) NP-qiyin kombinator optimallashtirish masalalari sinfiga kirishini, matematik modellar asosida 
tuzilgan taqsimotlar esa vaqtni tejash va xatoliklarni kamaytirish imkonini berishini ko‘rsatib bergan [10]. N. M. 
Arratia-Martinez va hammualliflari fanlarni o‘qituvchilarga biriktirish masalasini yuklama hajmi bo‘yicha qat’iy 
cheklovlar bilan birgalikda yechuvchi model taklif etgan; unda maqsadli funksiya sifatida biriktiruvning o‘qituvchi 
ixtisosligi hamda uning oldingi akademik natijalariga muvofiqligini maksimallashtirish qabul qilingan va optimal 
yechim bir necha soniyada olingan [11]. Mazkur natijalar ushbu maqolada qo‘llanilayotgan chiziqli dasturlash 
yondashuvining metodologik asosini tashkil etadi.

Mahalliy tadqiqotlarga kelsak, O‘zbekistonda akademik yuklamani hisoblash va taqsimlashning huquqiy 
asoslari 3076-son bilan ro‘yxatdan o‘tgan me’yoriy hujjat bilan belgilangan bo‘lib, u soat me’yorlari va faoliyat 
yo‘nalishlarini aniq tartibga soladi [1]. K. I. Eshpo‘latov kafedra o‘quv yuklamasini shakllantirish va professor-
o‘qituvchilarga taqsimlash tizimini tadqiq etib, jarayonning mehnat sig‘imi yuqoriligi va uni raqamli vositalar 
yordamida yanada samarali tashkil etish imkoniyatlarini qayd etgan [2]. M. B. Xidoyatov O‘zbekiston oliy ta’lim 
muassasalarining raqamli transformatsiya jarayonini tahlil qilib, HEMIS tizimining joriy etilishi axborot bazasini 
shakllantirganini hamda uning analitik funksiyalarini yanada rivojlantirish boshqaruv samaradorligini oshirishga 
xizmat qilishini asoslaydi [3].

Adabiyotlar sharhi natijasida quyidagi ilmiy rivojlanish yo‘nalishlari aniqlandi. Birinchidan, xorijiy tadqiqotlarda 
optimallashtirish modellari asosan auditoriya mashg‘ulotlari va jadval tuzishga qaratilgan bo‘lib, akademik 
yuklamaning “passiv” qismini (ilmiy-tadqiqot, o‘quv-uslubiy va “ustoz-shogird” ishlari) o‘qituvchining real hissasiga 
qarab differensial taqsimlash masalasini yanada chuqurroq tadqiq etish imkoniyati mavjud. Ikkinchidan, mavjud 
modellarni milliy me’yoriy hujjatlar talablariga moslashtirish O‘zbekiston sharoitida ulardan samarali foydalanish 
imkoniyatlarini kengaytiradi. Uchinchidan, mahalliy adabiyotlarda HEMIS asosan axborot-statistika manbai sifatida 
qaralib, uning ma’lumotlar bazasidan fanlarni semantik tahlil asosida kafedralarga biriktirish va prognozlash 
maqsadlarida foydalanish istiqbollari yetarlicha keng o‘rganilmagan. Mazkur yo‘nalishlarni rivojlantirish ushbu 
maqolaning ilmiy dolzarbligini va tanlangan yondashuvning yangiligini belgilaydi.

T A D Q I Q O T  M E T O D O L O G I YA S I
Mazkur tadqiqotda oliy ta’lim muassasalarida akademik yuklamalarni shakllantirish va taqsimlashni 

raqamlashtirish maqsadida tizimli tahlil, ma’lumotlarni intellektual qayta ishlash hamda matematik modellashtirish 
usullaridan foydalanildi. Yuqorida sanab o‘tilgan jarayonlar yuzasidan 3 ta asosiy bosqich amalga oshirilishi 
lozim. Amaldagi me’yoriy hujjatlar (xususan, 3076-sonli buyruq) talablariga to‘liq rioya qilgan holda, inson 
omilini qisqartirish va jarayonni avtomatlashtirish uchun yagona algoritmlar tizimi ishlab chiqildi.

Ushbu metodologiya HEMIS axborot tizimi bazasidagi “katta ma’lumotlar”ni tahlil qilish asosida ishlaydi.
1. Fanlarni kafedralarga biriktirishning intellektual modeli (Semantik tahlil). Tadqiqotning dastlabki 

bosqichida yangi o‘quv yili uchun tasdiqlangan fanlarni tegishli mutaxassislik kafedralariga inson aralashuvisiz, 
o‘tgan yillardagi tajriba asosida taqsimlash usuli qo‘llanildi. Buning uchun fan nomlari va silabuslarni qayta 
ishlashda “Kosinus o‘xshashligi” (Cosine Similarity) algoritmiga asoslangan muvofiqlik modeli ishlab chiqildi.

O‘xshashlikni hisoblash qoidasi quyidagicha ifodalanadi:

Jarayonda aniq matematik model ishlatiladi:
F(yangi) – yangi tasdiqlangan fan (o‘quv rejadagi fanlar).
K(baza) – ma’lum bir kafedraning oldingi yillarda o‘qitgan barcha fanlari.
Mantiq: tizim ushbu formuladan foydalanib o‘xshashlikni 0 dan 1 gacha bo‘lgan raqamda baholaydi 

(masalan, 0.85 chiqsa, fanlar 85% bir xil). O‘xshashlik qaysi kafedrada eng yuqori bo‘lsa, fan avtomatik o‘sha 
kafedraga yuboriladi.

2. Auditoriya (faol) soatlarini o‘qituvchilarga taqsimlash algoritmi. Kafedralarga birikkan o‘tgan fanlarning 
auditoriya soatlarini (ma’ruza, amaliyot, seminar, laboratoriya) professor-o‘qituvchilarga taqsimlashda maqsadli 
funksiya ta’lim sifatini maksimallashtirish etib belgilandi:

Bajarilishi shart bo‘lgan 2 ta qoida (Cheklovlar):
1-qoida (Fan bo‘linmaydi). Bitta o‘quv guruhidagi fan faqat 1 ta o‘qituvchiga beriladi.
2-qoida (Stavkadan oshmaslik). O‘qituvchiga berilgan barcha darslar yig‘indisi uning qonuniy ish soatidan 

ko‘payib ketmasligi shart. Buni quyidagicha yozamiz:

(Misol uchun: agar maksimal soat 550 bo‘lsa va o‘qituvchi 0.5 stavka ishlasa, tizim unga avtomatik ravishda 
550 x 0.5 = 275 soatdan ortiq dars bermaydi).

3. Passiv soatlarni SHIR(shaxsiy ish reja) asosida differensial hisoblash mexanizmi
Akademik yuklamaning eng murakkab qismi bo‘lgan o‘quv-uslubiy, ilmiy-tadqiqot va “ustoz-shogird” 

masalalari uchun ajratilgan soatlarini taqsimlashda an’anaviy teng taqsimlash usulidan voz kechildi. Buning 
o‘rniga, har bir o‘qituvchining yaratilgan real qiymatiga tayanuvchi dinamik modeli ishlab chiqildi.

O‘qituvchining individual passiv soati quyidagi formula yordamida hisoblanadi:

Qanday tushuniladi?
Ilmiy_Ball, Uslubiy_Ball, Tashkiliy_Ball – o‘qituvchining HEMISdagi qilingan ishlari uchun olgan ballari.
Alpha, beta, gamma – bu yo‘nalishlarning muhimlik foizi. Bularning yig‘indisi 1.0 (ya’ni 100%) bo‘lishi kerak.
(Misol uchun, universitet bu yil ilm-fanga ko‘proq e’tibor bermoqchi. U holda Ilmiy ballning ahamiyati alpha 

= 0.50 (50%) qilib belgilanadi).
Ushbu taklif etilayotgan metodologik yondashuv natijasida akademik yuklamalarni shakllantirish jarayoni 

inson subyektivligidan xoli bo‘lgan, sof ma’lumotlarga tayangan (Data-Driven) adolatli raqamli modelga o‘tkazildi.

T A H L I L  V A  N A T I J A L A R
Taklif etilgan intellektual taqsimot mexanizmini mahalliy oliy ta’lim muassasalaridan birining HEMIS tizimi 

ma’lumotlar bazasi (Big Data) misolida tajriba-sinovdan o‘tkazish va modellashtirish natijasida quyidagi 3 ta 
asosiy amaliy va iqtisodiy samaradorlik ko‘rsatkichlariga erishildi.

1. Ma’muriy resurslar va vaqt tejamkorligi. An’anaviy sharoitda o‘quv rejalari tasdiqlangandan so‘ng, 
fanlarni kafedralarga biriktirish, o‘qituvchilarga taqsimlash va shtat jadvallarini shakllantirish jarayoni o‘quv-
uslubiy boshqarma, dekanatlar va kafedra mudirlari ishtirokida o‘rtacha 2-3 hafta vaqtni va yuzlab qog‘oz 
hujjatlar almashinuvini talab qilar edi.

Jarayonni semantik tahlil (NLP) va matematik optimallashtirish algoritmlari orqali raqamlashtirish natijasida:
– fanlarni kafedralar balansiga biriktirish jarayoni 10-15 daqiqa ichida avtomatik amalga oshirildi.
– inson omiliga bog‘liq bo‘lgan byurokratik jarayonlar va kelishmovchiliklar (qaysi fanni kim o’qitishi 

bo‘yicha) 90% ga qisqardi.
– ma’muriy xodimlar va kafedra mudirlarining “qog‘ozbozlik” ishlariga sarflaydigan vaqti tejalib, ularni 

bevosita ta’lim sifatini nazorat qilishga yo‘naltirish imkoniyati yaratildi.
Fanlarni semantik tahlil orqali kafedralarga biriktirish. HEMIS tizimiga yangi o‘quv reja yuklanganda, 

tizimdagi NLP (UzEduBERT) algoritmi fanning nomi va silabusidagi tayanch so‘zlarni tahlil qilib, ularni tegishli 
kafedraga avtomatik yo‘naltiradi (1-jadval).

1-jadval. Yangi o‘quv rejadagi fanlarni tayanch so‘zlar asosida kafedralarga avtomatik biriktirish jarayoni2

Yangi o‘quv rejadagi fan Tayanch so‘zlari 
(Silabusdan)

Tizim aniqlagan muvofiqlik 
(Cosine Similarity)

Tizim qarori 
(Avtomatik biriktirildi)

“Iqtisodiyotda ma’lumotlar 
tahlili”

tahlil, statistika, iqtisodiy 
o‘sish, prognoz

Raqamli iqtisodiyot (88%) “Raqamli iqtisodiyot” 
kafedrasiga

Axborot tizimlari (45%)

“Ma’lumotlar bazasi 
arxitekturasi”

SQL, server, reliesion 
baza, so‘rovlar

Raqamli iqtisodiyot (20%) “Sun’iy intellekt va 
axborot tizimlari” 

kafedrasigaAxborot tizimlari (95%)

“Elektron tijorat tizimlarini 
loyihalash”

e-commerce, to‘lov 
tizimlari, arxitektura

Raqamli iqtisodiyot (75%) “Raqamli iqtisodiyot” 
kafedrasiga (Kichik 

ustunlik bilan)Axborot tizimlari (72%)

2	  Manba: Muallif ishlanmasi.

HEMIS tizimiga yangi o‘quv reja yuklanganda, tizimdagi NLP (UzEduBERT) algoritmi fanning nomi va 
silabusidagi tayanch so‘zlarni tahlil qilib, ularni tegishli kafedraga avtomatik yo‘naltiradi.

2. Iqtisodiy samaradorlik va byudjetni maqbullashtirish. Auditoriya soatlarini chiziqli dasturlash usulida 
optimallashtirish OTM byudjetini boshqarishda bevosita iqtisodiy foyda keltirdi.

Shtat birliklarini optimallashtirish. Algoritm mavjud o‘qituvchilarning maksimal auditoriya yuklamasini (H_
max) to‘liq va ratsional hisoblaganligi sababli, asossiz ravishda qo‘shimcha soatbay o‘qituvchilarni jalb qilish 
ehtiyoji 15–20 foizga kamaydi. Bu esa OTMning ish haqi fondidan millionlab so‘m mablag‘larni tejash imkonini 
beradi.

Yashirin xarajatlarni qisqartirish. Elektron taqsimot hisobiga qog‘oz sarfi, kanselyariya xarajatlari va 
operatsion xarajatlar nolga tushirildi.

3. Ta’lim sifati va ilmiy faoliyatni rag‘batlantirish natijalari (SHIR hisobotlari asosida). Passiv (ilmiy, o‘quv-
uslubiy, ustoz-shogird) soatlarning an’anaviy “tekis” (barchaga bir xil) taqsimlanishidan voz kechib, dinamik 
SHIR modeliga o‘tilishi professor-o‘qituvchilar o‘rtasida sog‘lom raqobatni shakllantirdi:

● ma’lumotlar tahlili shuni ko‘rsatdiki, ushbu model sharoitida o‘qituvchi kafolatlangan oylik maoshini 
saqlab qolish (o‘z stavkasini to‘ldirish) uchun faqat dars berish bilan cheklanmasdan, ilmiy maqolalar yozish 
(Scopus, OAK) va uslubiy qo‘llanmalar yaratishga majbur bo‘ladi;

● modellashtirish natijalariga ko‘ra, SHIR asosidagi taqsimot tizimi to‘liq ishlagan taqdirda, OTMning 
yillik ilmiy nashrlar va intellektual mulk (patent) ko‘rsatkichlari o‘rtacha 25–30 foizga o‘sishi prognoz qilindi. 
Auditoriya darslari tizim tomonidan o‘qituvchining kompetensiyasi va oldingi tajribasiga eng mos ravishda 
(Cosine Similarity yuqori bo‘lgan) biriktirilishi hisobiga mashg‘ulotlar sifati va talabalar qoniqish darajasi ortdi.

X U L O S A  V A  T A K L I F L A R
Olingan natijalar akademik yuklamalarni boshqarishda Data-Driven (ma’lumotlarga asoslangan) va sun’iy 

intellekt modellarining qo‘llanilishi nafaqat texnik qulaylik, balki kuchli iqtisodiy tejamkorlik va ta’lim muassasasi 
raqobatbardoshligini oshiruvchi strategik vosita ekanligini isbotladi.

O‘tkazilgan tadqiqot natijalari raqamli iqtisodiyot sharoitida oliy ta’lim muassasalarida akademik jarayonlarni 
ma’muriy-byurokratik boshqaruvdan “ma’lumotlarga asoslangan” (Data-Driven) intellektual boshqaruvga 
o‘tkazish obyektiv zarurat ekanligini ilmiy jihatdan isbotladi. Amaldagi me’yoriy hujjatlar (xususan, 3076-sonli 
buyruq) doirasida o‘quv yuklamalarini shakllantirish va taqsimlash jarayonini katta ma’lumotlar (Big Data) 
hamda sun’iy intellekt texnologiyalari yordamida transformatsiya qilish imkonini beradi.

